
Inngangur 
Fyrirhuguð er bygging skolphreinsistöðvar í Hveragerði. Áætlað er að byggja stöðina innan 

túns í Vorsabæ, austan heimreiðar. Einnig mun lagður stuttur vegur frá þjóðveg og að 

stöðinni, að mestu leyti þar sem heimreiðin liggur nú.  

  Á haustmánuðum árið 2000 fór Hveragerðisbær þess á leit við Fornleifastofnun 

Íslands að hún gerði mat á áhrifum fyrirhugaðra framkvæmda á menningarminjar á svæðinu. 

Lögsagnarumdæmi Hveragerðisbæjar nær aðeins yfir land Vorsabæjar og hluta Öxnalækjar 

og var ljóst að fáir staðir yrðu eftir er búið væri að skrá bæjarstæði og tún Vorsabæjar. Því  

var ákveðið að gera aðalskráningu forneleifa fyrir allt bæjarlandið. Í þessari skýrslu er greint 

frá árangri aðalskráningar fornleifa í Hveragerði og sérstaklega fjallað um áhrif fyrirhugaðra 

framkvæmda á menningarminjar í túni Vorsabæjar. 

  Heimildum um fornleifar í Hveragerði var safnað 1999 í sambandi við 

svæðisskráningu fornleifa í Ölfushreppi.  Sú svæðisskráning var gerð af Hildi Gestsdóttur á 

Fornleifastofnun Íslands og liggur hún til grundvallar aðalskráningu þeirri sem greint er frá í 

skýrslu þessari.  Við svæðisskráningu voru kort og ritheimildir um menningarminjar á 

svæðinu athugaðar. Við aðalskráningu var rætt  við staðkunnuga á svæðinu, gengið á hvern 

minjastað og þeir skoðaðir, auk þess sem sérstaklega var skoðað það svæði sem 

skolphreinsistöðin kemur til með að standa á. Á grundvelli þessa var tekin saman skrá yfir 

fornleifar á svæðinu og hún skoðuð í ljósi fyrirhugaðra framkvæmda.  

  Í skýrslunni er fylgt hefðbundinni framsetningu Fornleifastofnunar á nauðsynlegum 

gögnum fyrir umhverfismat,1 og greint frá lögbundnum forsendum fornleifakönnunar, 

takmörk rannsóknarefnis skilgreind, greint frá fyrri fornleifaathugunum á svæðinu, 

vettvangsrannsókn lýst, lagt mat á áhrif framkvæmda og gerðar tillögur um aðgerðir.  Elín 

Ósk Hreiðarsdóttir sá um vettvangsvinnu og úrvinnslu skýrslu. Yfirumsjón með verkinu hafði 

Orri Vésteinsson fornleifafræðingur. 

  Sérstakar þakkir fá heimildamenn fyrir ómetalega aðstoð og hjálpsemi í hvívetna. 

 

2. Kafli. Um mat á umhverfisáhrifum framkvæmda á menningarminjar 
Á undanförnum árum hafa verið gerðar breytingar á löggjöf um verndun fornleifa og hefur 

eftirlit með framkvæmd laganna verið aukið. Samkvæmt 17. grein þjóðminjalaga (nr. 

88/1989, sbr. lög nr. 43/1991 og breyting á lögum samþykkt 7/5 1994), eru allar fornleifar á 

Íslandi friðhelgar: "Fornleifum má enginn, hvorki landeigandi, ábúandi né nokkur annar, 

spilla, granda né breyta, ekki heldur hylja þær, laga né aflaga né úr stað flytja...".  Auk 

þjóðminjalaga ná lög um mat á umhverfisáhrifum nr. 106/2000 einnig yfir verndun 

menningarminja, enda markmið laganna að tryggja að mat á umhverfisáhrifum verði fastur 

liður í undirbúningi að framkvæmdum.  Í 5. gr. ofangreindra laga eru sérstaklega tilgreindar 

framkvæmdir sem háðar eru umhverfismati, og er vegagerð þar á meðal. Er þessi 

fornleifakönnun í anda þeirra markmiða sem sett hafa verið í þessari nýju löggjöf. Mat á 

áhrifum framkvæmda á fornleifar gerir kröfur um fjölþætta athugun á heimildum og 

vettvangsrannsókn, enda er skilgreining á fornleifum í  þjóðminjalögum víðtæk.  Til fornleifa 

teljast hvers kyns leifar fornra mannvirkja og annarra staðbundinna minja sem menn hafa gert 

eða mannaverk eru á, svo sem: 
  a.   byggðaleifar, bæjarstæði og bæjarleifar ásamt tilheyrandi 

mannvirkjum, húsaleifar hvers kyns, svo sem kirkna, 
bænahúsa, klaustra og búða, leifar af verbúðum, naustum 
verslunarstöðum og byggðaleifar í hellum og skútum; 

  b.   vinnustaðir þar sem aflað var fanga, svo sem leifar af seljum, 
verstöðvum, bólum, mógröfum, kolagröfum og rauðablæstri; 

  c.   gömul tún- og akurgerði, áveitumannvirki og leifar eftir veiðar 
til sjávar og sveita;  

  d.   gamlir vegir, stíflur, brýr, vatnsvöð, varir, hafnir og bátalægi, 
slippir, ferjustaðir, kláfar, vörður og vitar og önnur vega- og 
siglingamerki ásamt kennileitum þeirra; 

  e.   virki og skansar og önnur varnarmannvirki; 
  f.   gamlir þingstaðir, meintir hörgar, hof og vé, brunnar, 

uppsprettur, álagablettir og aðrir staðir og kennileiti sem 
tengjast siðum, venjum, þjóðtrú eða þjóðsagnahefð; 

g. áletranir, myndir eða önnur verksummerki af manna völdum í 
hellum eða skútum, á klettum, klöppum eða jarðföstum 
steinum;  

h. haugar, dysjar og aðrir greftrunarstaðir úr heiðnum eða 
kristnum sið; skipsflök eða hlutar úr þeim. 

     Að jafnaði skal telja minjar 100 ára og eldri til fornleifa 
 

   Það er skýrt af þessari skilgreiningu að fornleifar eru ekki aðeins öll mannvirki heldur 

einnig staðir sem á einn eða annan hátt tengjast menningu og atvinnuvegum, hvort heldur sem 

er vöð eða álagablettir. Þessari skilgreiningu hefur verið fylgt við framkvæmd  mats á 

umhverfisáhrifum, líkt og gert er við fornleifaskráningu. 

 Ef mannvistarleifar sem falla  undir ofangreinda skilgreiningu finnast á fyrirhuguðu 

framkvæmdasvæði , þá þarf að leita heimildar til að hreyfa við þeim. Í 21. gr. þjóðminjalaga 

segir m.a. : "Nú telur… sá sem stjórnar opinberum framkvæmdum, svo sem vegagerð, að 

hann þurfi að gera jarðrask er haggar við fornleifum og skal hann þá skýra Þjóðminjasafni 

                                                                                                                                                         
1 Sbr. Adolf Friðriksson, Skýrsla um menningarminjar við fyrirhugað vegarstæði Snæfellsvegar um 
Mávahlíðarrif, Fornleifastofnun Íslands, Reykjavík, 1997; Sami: Skýrsla um menningarminjar við fyrirhugað 
vegastæði Ólafsvíkurvegar og Útnesvegar sunnan Fróðárheiðar, Fornleifastofnun Íslands, Reykjavík, 1997.   

Íslands frá því áður en hafist er handa um verkið. Lýst skal nákvæmlega breytingum þeim er 

af framkvæmdum muni leiða. Þjóðminjasafn ákveður hvort og hvenær framkvæmd megi 

hefjast og á hvaða skilmálum. 

 Við allar meiri háttar framkvæmdir, svo sem vegagerð,… skal sá sem fyrir þeim stendur 

bera kostnað af nauðsynlegum rannsóknum." 

 

3. Kafli. Fyrri athuganir og skráning 
Engar skipulegar fornleifarannsóknir hafa áður verið gerðar á skráningarsvæðinu. Miklum 

heimildum um fornleifar var þó safnað um og eftir miðja 20. öld við skráningu örnefna en 

örnefnalýsingar eru til af öllu svæðinu. Að auki tók Björn Pálsson saman grein um upphaf 

mannvistar í Hveragerði sem birtist í Árnesingi 1996. Um frekari fornleifarannsóknir er ekki 

að ræða, og var svæðisskráning sú sem gerð var 1999 fyrsta könnun á fornleifum í Hveragerði 

en vettvangsrannsóknir hafa ekki verið gerðar fyrr en nú. 

  

4. Kafli. Fornleifar á fyrirhuguðu framkvæmdasvæði 
Hér að neðan er birt skrá um fornleifar í landi Vorsabæjar og Öxnalækjar. Skoðaðar voru á 

vettvangi allar minjar í landi Hveragerðis, það eru allar minjar í landi Vorsabæjar en aðeins 

einn staður er í þeim hluta Öxnalækjarlands sem nú tilheyrir Hveragerði. 

 Í skráningarkerfi Fornleifastofnunar hefur hver sýsla skammstafað heiti og hver jörð 

hefur númer. Miðað er við jarðaskiptingu eins og hún kemur fyrir í Jarðatali Johnsens frá 

1847 og byggir tölusetning jarðanna á því.  Þá er hverri fornleif gefið númer sem hengt er við 

sýslutákn og jarðarnúmer (dæmi: ÁR-521:001).  Í skránni er gefið yfirlit yfir allar þekktar 

fornleifar á hverri jörð. Upplýsingar um hvern stað eru settar fram á staðlaðan hátt: fyrst 

kemur kennitala staðarins í gagnagrunni Fornleifastofnunar Íslands, staðarheiti, tegund 

fornleifar, hlutverk og hnattstaðan í gráðum og mínútum. Þar næst kemur tilvitnun í heimild 

ef einhver er, lýsing á staðsetningu, aðstæðum og lokum aðrar upplýsingar, hættumat og 

heimildaskrá. 

Á svæðinu voru svæðisskráðir 58 minjastaðir en aðalskráðir 48 staðir. Í næsta kafla 

verður fjallað nánar um þá staði sem næstir eru fyrirhuguðu framkvæmdasvæði, en hér er birt 

heildarskrá yfir alla þekkta staði. 

5. Kafli. Skrá yfir fornleifar 
 
ÁR-521     Vorsabær (Ossabær) 

"Jarðdýrleiki óviss, því jörðin tíundast öngvum."  JÁM, 415. 
1917:  Tún 5.2 ha, 4/5 slétt.  Garðar 952 m2. 
 
ÁR-521:001     Vorsabær (Ossabær)     bæjarstæði     bústaður 63°59.302N     21°10.791V 
Gamli bærinn í Vorsabæ stóð á sama stað og núverandi íbúðarhús í Vorsabæ. Það var byggt í nokkrum áföngum, 
sá fyrsti 1914. Íbúðarhúsið stendur á hæð og er steypt með kjallara. Hæðin virðist að hluta náttúruleg en 
sennilegt er að uppsafnaðar mannvistarleifar séu undir yfirborði jarðar á þessum stað. 
Hættumat: hætta, vegna ábúðar 
 
ÁR-521:002     heimild um útihús 63°98.769N     23.17.861V 
Um 60 m suðaustan við bæinn (001) var útihús samkvæmt túnakorti. Á svipuðum stað stendur nú fjós. Fjósið er 
á náttúrulegum hól. Í hólnum má sjá glitta í grjóthleðslur hér og þar. 
Hættumat: hætta, vegna ábúðar 
Heimildir: Túnakort 
 
ÁR-521:003     heimild um útihús 63°59.303N     21°10.739V 
Um 50 m ofan við fjósið (þar sem 002 var) og um 50 m austan við íbúðarhúsið (001) sem nú stendur var áður 

útihús samkvæmt túnakorti. Það hefur verið um 30 m neðan við 005. Hússtæðið er þar sem heimreiðin er nú. 
Engin ummerki sjást um húsið 
Hættumat: hætta, vegna ábúðar 
Heimildir: Túnakort 
 
ÁR-521:004     heimild um útihús 63°59.304N     21°10.712V 
Fáeinum metrum (um 5) austan við 003 var annað útihús samkvæmt túnakorti en ummerki um það eru nú horfin. 
Á þessum stað er nú tún sem gróið er sinu, fast austan heimreiðar. 
Hættumat: hætta, vegna ábúðar 
Heimildir: Túnakort 
 
ÁR-521:005     heimild um útihús 63°59.299N     21°10.655V 
Um 90 m norðaustan við Vorsabæ og og 30 m norðaustan við 004 var útihús samkvæmt túnakorti. Útihúsið 
hefur staðið þar sem nú er sinuvaxið tún. Engin merki sjást um útihúsið austan heimreiðar. 
Hættumat: hætta, vegna ábúðar 
Heimildir: Túnakort 
 
ÁR-521:006     þúst 63°59.279N     2110.670V 
"Rúst:  Gömul tóftarbrot, nú smáhóll í túninu, austan götu, sem liggur nú niður á engjarnar." segir í 
örnefnalýsingu. Um 20 m sunnan við 044 og 50-55 m frá fjósi (002) er þúst sem nú er alveg útflött og sigin. 
Þústin er í sinuvöxnu túni, hún er grasi gróin og mjög útflött. Þústin virðist hafa verið um 6 X 11 m að stærð. 
Hugsanlegt er að henni hafi verið jafnað út að einhverju leyti. Veggir hennar virðast hafa verið um 2 m á breidd 
en tóftin er um 0,3 m að hæð.  Um 20 m ofan við þessa tóft, næstum beint austan við íbúðarhúsið (A=SSA) er 
hæð með steinum hér og hvar. 
Hættumat: hætta, vegna ábúðar 
Heimildir: Ö-Vorsabær, 2 
 
ÁR-521:007     heimild um leið 63°59.281N     21°10.717V 
"Rúst:  Gömul tóftarbrot, nú smáhóll í túninu, austan götu, sem liggur nú niður á engjarnar."  segir í 
örnefnalýsingu. Gatan liggur nú frá bænum austan við fjósið og síðan í boga til austurs að bárujárns-útihúsum 
sem standa á bakka Varmár. Vegarslóðinn er um 20 m vestan við tóftirnar (006 og 044) og er líklega vegurinn 
sem um er rætt í örnefnalýsingunni. Á þessum slóðum eru a.m.k. ekki lengur merki um aðra slóða. 
Slóðinn liggur yfir tún sem vaxin eru sinu. 
Hættumat: hætta, vegna ábúðar 
Heimildir: Ö-Vorsabær, 2 
 
ÁR-521:008     hús     herminjar 63°59.195N     21°10.692V 
"Ekrar:  (Ekra, Ekrum, Ekra)  Hálfgrónar, þurrar eyrar.  Gamall Varmárframburður.  Þar voru hermannaskálar á 
styrjaldarárunum, nú eru það fjárhús." segir í örnefnalýsingu. Braggi eru nálega beint á móti íbúðarhúsinu í 
Vorsabæ, sunnan Varmár, eins og hún rennur nú. Einn braggi stendur enn þó hann virðist komin úr notkun. 
Hættumat: engin hætta 
Heimildir: Ö-Vorsabær, 2 
 
ÁR-521:009     Kompuvað     heimild um vað 63°59.216N     21°10.793V 
"Kompuvað:  Vað á Varmánni vestan Undirlendis, mest notað frá Öxnalæk."  segir í örnefnalýsingu.  Kompuvað 
var á Varmá neðan við fjósið (þar sem 002 var) fast austan við lækinn sem rennur úr Heimalindinni.  Farið var 
skáhallt yfir ánna og því var komið upp nokkuð vestar á suðurbakka Varmár. Óljós merki um slóðann sjást á 
suðurbakkanum. Áin er grunn og lygn á þessum stað. 
Hættumat: hætta, vegna ábúðar 
Heimildir: Ö-Vorsabær, 
 
ÁR-521:010     Vorsabæjarvað     heimild um vað 63°59.253N     21°10.590V 
"Vorsabæjarvað:  (Eyrarvað)  Vað ofan (norðaustan) við Eyrina.  Talið besta vaðið á Varmánni."   segir í 
örnefnalýsingu.  Vorsabæjarvað var beint niður af steyptum útihúsabyggingum sem enn standa og voru á tímabili 
notuð sem svínahús. Vaðið lá svotil beint yfir ána og er hún allgrunn á þessum stað. Sunnan megin Varmár sést 
hvar farið var upp úr ánni á vaðinu og einnig sést móta fyrir þeim leiðum sem farnar voru áfram upp úr ánni. 
Hættumat: hætta, vegna ábúðar 
Heimildir: Ö-Vorsabær, 2 

ÁR-521:011     Fjóslind     lind     vatnsból 63°59.266N     21°10.763V 
"Fjóslind:  Lind (uppspretta) suðvestur af fjósinu, notuð sem vatnsból í fjósið."  segir í örnefnalýsingu.  Lindin 
sést enn neðan við fjósið, vestan í hæð sem þar er. Uppsprettan er um 70 m suðaustan við íbúðarhúsið á 
Vorsabæ. Lindin er nú lítt áberandi en sunnan við fjósið sjást þó merki uppsprettunnar og rennur spræna úr henni 
og niður að á. Hún liggur um tún.. 
Hættumat: hætta, vegna ábúðar 
Heimildir: Ö-Vorsabær, 3 
 
ÁR-521:012     Heimalind     heimild um vatnsból 63°59.260N     21°10.814V 
"Heimalind:  Lind (uppspretta) suðvestur af fjósinu, vatnsból fyrir bæinn."  segir í örnefnalýsingu.   Lindin er 
suðvestan við fjósið nokkru vestar en Fjóslind (011). Lindin er um 80 m SSA við íbúðarhúsið í Vorsabæ. Lítill 
kofi hefur verið byggður yfir uppsprettuna. Úr lindinni rennur lækur út í Varmá. Umhverfis uppsprettuna eru 
grösug tún sem nú eru vaxin sinu. Lindin er enn notuð. 
Hættumat: hætta, vegna ábúðar 
Heimildir: Ö-Vorsabær, 3 
 
ÁR-521:013     heimild um hesthús 63°59.237N     21°10.820V 
"Kompuhóll:  Hóll á Kinninni suðvestan Heimalindar, þar stóð hesthús, nú sléttað."  segir í örnefnalýsingu.   
Allar rústir hafa verið sléttaðar á Kompuhól en hann er um 90 m beint austur af stekknum (014) og um 125 m 
suðsuðvestur af íbúðarhúsinu á Vorsabæ. Hóllinn er um 50 m norðan við Varmá. Hæðin er á kafi í grasi en 
hóllinn er einnig vaxin mosa. 
Hættumat: hætta, vegna ábúðar 
Heimildir: Ö-Vorsabær, 3 
 
ÁR-521:014     Arnórsstekkur     stekkjartóft 63°59.228N     21°10.930V 
"Arnórsstekkur:  Smáhóll norðaustur af rjómabúinu.  Kennt við Arnór 
Jónsson bónda í Vorsabæ."  segir í örnefnalýsingu.  Stekkjartóft er um 
65 m neðar (og örlítið vestar) en refatóftin (019) og um 50 m austan 
við merkjagirðingu. Stekkurinn er um 180 m suðvestan við 
íbúðarhúsið í Vorsabæ. Umhverfis eru móar sem grónir eru grasi og 
mosa. Stekkurinn stendur á hæð og er alveg sigin og gróinn, vaxinn 
mosa og ekki mjög greinilegur. Tóftin er tvískipt. Hún er um 12 m á 
lengd en 6 m á breidd. Stekkurinn er mjög óljós en op er nyrst á 
austurhlið hans. Innra hólfið er mjög ógreinilegt. 
Hættumat: hætta, vegna ábúðar 
Heimildir: Ö-Vorsabær, 3 
 
ÁR-521:015     mannvirki     herminjar 
20-25 m neðan við veginn sem liggur milli hraunbrúnanna, næstum beint neðan við Lambabyrgið eru leifar 
herskála. Þar sjást leifar af steyptum en grónum grunni. Nálega beint suðaustan við suðausturhorn girðingar sem 
girðir af tún sunnan hesthúsanna. Grunnurinn er í þýfðum grasmóa (sinu). Grunnurinn er um 20 m á lengd en um 
6 m á breidd. 
Hættumat: engin hætta 
 
ÁR-521:016     Svartakofahóll     heimild um fjárhús 63°59.358N     21°10.904V 
"Svartakofahóll:  Hóll í Vesturtúni, norðvestur af bænum.  Þar stóð áður fjárhús."  segir í örnefnalýsingu.  
Svartakofahóll er grasi gróin hæð mjög vestarlega í túni. Hæðin er um  140 m vestar (og svolítið norðar) en 
íbúðarhúsið í Vorsabæ. Hóllinn er næstum beint neðan (100-150 m) við rafmagnslínustaur og 40-50 m austan við 
túngarðinn en á honum eru leifar girðingar á þessum slóðum. Hóllinn er gróinn sinu og umhverfis eru sinugróin 
tún. Hóllinn er dældóttur en ekki er hægt að greina neinar tóftir á honum. Um 30 m norðvestan við Svartakofahól 
er ávöl hæð í túninu sem liggur austur-vestur að túngarði. Á henni var fiskur barinn.  Norðaustast á  holtinu er 
mikið af grjóti sem virðist hafa verið rutt saman úr mannvirki eða túni. 
Hættumat: hætta, vegna ábúðar 
Heimildir: Ö-Vorsabær, 3 
 
ÁR-521:017     Efsta-hús     heimild um fjárhús 63°59.396N     21°10.687V 
"Efsta-hús:  Sauðahús, stóð við hliðið í túnjaðrinum vestan vegarins, að mestu horfið nú." segir í örnefnalýsingu.  
Helst er talið að Efstahús hafi verið fast neðan við túngarðinn um 20 m vestan við heimreiðina þar sem hún 

liggur nú. Þar er nú gróðurlaus blettur í hæðinni. Umhverfis eru sinuvaxin tún (en þar vex einnig nokkur mosi). 
Hættumat: hætta, vegna ábúðar 
Heimildir: Ö-Vorsabær, 3 
 
ÁR-521:018     Balahús        fjárhústóft 63°59.353N     21°10.682V 
"Balahús:  Fjárhús stóð á hraunbrúninni sunnan Efstahúss, horfið nú."  segir í 
örnefnalýsingu.  Ofan við Skruggshús (036) er djúpur bali, en ofan við hann er hæð 
við heimreiðina. Á þessari hæð sjást signar leifar af tóft. Hún er 2-3 m vestan við 
heimreiðina að Vorsabæ. Fast austan við er heimreiðin en annars staðar umhverfis 
eru sinuvaxin tún. Tóftin er alveg gróin sinu og veggir hennar eru mjög lágir (0,2-0,3 
m). Hún virðist þó vera um 9 m að lengd en 5 m á breidd. Tóftin virðist hafa verið 
einföld með dyr á suðurhlið. 
Hættumat: mikil hætta, vegna framkvæmda 
Heimildir: Ö-Vorsabær, 4 
 
ÁR-521:019     tóft     refahús 63°29.261N     21°10.896V 
Hæsnabú og síðar refahús var um 50 
m suðvestan við Forna-Vorsabæ 
(023). Á þessum stað sjást 
grjóthleðslur um 115 m suðvestan við 
íbúðarhúsið á Vorsabæ. Í kring eru 
grasi gróin tún en garðlag liggur til 
norðvesturs frá tóftinni og má greina 
það áfram nokkurn spöl að girðingu. 
Hleðslurnar eru mjög misgreinilegar 
en suðurhluti tóftarinnar er ógreinilegastur. Norðausturhorn hennar er greinilegast, 1,5-2 m á hæð. Tóftin er 
ferhyrnd og 27 X 8-11 m að stærð. Garðlagið liggur frá tóftinni í norðvestur en sveigir svo meira til norður og 
liggur upp brekku. Þar sem garðlagið virðist vera að fjara út liggur hlaðin girðingaundirstaða á það þvert til 
suðausturs. 
Hættumat: hætta, vegna ábúðar 
 
ÁR-521:020     Sognstóft     tóft     63°59.338N     21°10.631V 

Sognstóft (ÁR-521:020). Horft til norðausturs. 
"Sognstóft:  Lítill hóll austan Skrugguhúsanna, við grjótgarðinn." segir í örnefnalýsingu.  Um 30 m austan við 
heimreiðina, fast vestan við einn vegg nátthagans (021) er Sognstóft. Tóftin er enn 
greinileg um 50 m vestan við Balahús (018). Grasi gróið hraun. Tóftin er alveg gróin að 
utan en grjóthleðslur má greina að innan, sérstaklega í norður- og austurvegg. Tóftin er 7 
X 5,5 m að stærð og hleðslurnar eru mest 0,8 m á hæð. Op er á suðurhlið tóftarinnar. 
Hættumat: mikil hætta, vegna framkvæmda 

Heimildir: Ö-Vorsabær, 4 
 
ÁR-521:021     Nátthagi     vörslugarður 63°59.319N     21°10.640V 
"Nátthagi: Girtur blettur, frá ánni og upp að Efstahúsi."  segir í 
örnefnalýsingu.  Nátthaginn er allstór og er myndaður úr túngarðinum að 
nokkru leyti.  Hleðslur sjást fyrst greinilega rétt vestan við heimreið en 
eru aftur greinilegar austan hennar. Garðurinn liggur yfir sinuvaxin tún 
sem eru einnig gróin mosa. 
Á framkvæmdasvæðinu má sjá hvar hlið nátthagans gengur til 
suðausturs í átt að útihúsasamstæðunni við Varmá. Túngarðurinn sem er 
greinilegur austan heimreiðar og að Varmá ofan túns, afmarkar aðra hlið 
nátthagans.  Garðurinn er mjög útflattur og lágur (þ.e. sá veggur sem 
einungis var hlaðinn til að mynda nátthagann) og er hann einungis um 
0,2 m á hæð en allt að 2 m á breidd. Garðlagið sem sérstaklega hefur 
verið hlaðið sem nátthagi er um 180 m á lengd en nátthaginn allur er 
töluvert stærri (afmarkaður með túngarði og Varmá). 
Hættumat: mikil hætta, vegna framkvæmda 
Heimildir: Ö-Vorsabær, 4 
 
 
 
 
 
 
 
        
           Nátthagi (ÁR-521:021) horft tilSA 
 
ÁR-521:022     Réttarlágur     hleðsla     rétt 63°59.373N     21°10.453V 

"Réttarlágur:  
Graslautir, 

stefna 
norðaustur 

suðvestur, ná 
næstum frá 
þjóðveginum 

(gamla) og 
inn í Nátthagann.  Þar var 
fjárréttin, sér enn fyrir."   
segir í örnefnalýsingu.  
Réttin er 30-40 m neðan við 
þjóðveg en 5-10 m ofan við 
túngarðinn/nátthagann 021. 
Hún er um 100 m vestan við 
Varmá. Réttin er í lægð í 
mjög aflíðandi halla að  

    Rétt (ÁR-521:022) horft til norðausturs 
Varmá. Umhverfis hana eru sinuvaxin tún. Réttin er hlaðin úr hraungrýti. Hún er einföld og er um 20 m á lengd 
en 9 m á breidd í suðurendann en 7 m í norðurenda. Tóftin er með op sunnarlega á austurhlið. Réttin er hrunin að 
miklu leyti og er um 0,2-0,3 m á hæð. 
Hættumat: hætta, vegna ábúðar 
Heimildir: Ö-Vorsabær, 4 
 
ÁR-521:023     Forni-Vorsabær     heimild um bústað 63°59.271N     21°10.838V 
"Fornossabær:  (Svo borið fram) Forni-Vorsabær.  Þýfður mói, sást fyrir tóft, suðvestur af bænum, sléttaður nú."  
segir í örnefnalýsingu.  Forni-Vorsabær var þar sem nú er þýfður hóll næstum beint suðvestan við íbúðarhúsið í 
Vorsabæ. Forni-Vorsabær hefur verið um 80 m vestan við fjósið og í svipaðri fjarlægð (um 70 m) neðan við 



Fornleifaskráning 

 12

íbúðarhúsið. Hóllinn er nokkuð þýfður og greinilegt að þar hafa mannvistarleifar verið. Umhverfis hólinn eru 
sinuvaxin tún. Hólinn er dældóttur en þó er ekki hægt að greina neinar eiginlegar tóftir. 
Hættumat: hætta, vegna ábúðar 
Heimildir: Ö-Vorsabær, 4 
 
ÁR-521:024     Hafnargata     heimild um leið 63°59.380N     21°10.367V 
"Hafnargata:  Gamall ruddur vegur, lá af þjóðveginum rétt fyrir vestan Varmárbrúna og vestur á Klappirnar, 
"fyrir norðan Ossabæ", notaður fram til 1930."  segir í örnefnalýsingu.  Hafnargata lá frá þjóðveginum rétt vestan 
við Varmárbrúna og síðan skáhallt til suðvesturs í átt að Vorsabæ, ofan túns. Svæðinu hefur nú að miklu leyti 
verið umturnað. Þjóðvegurinn liggur t.d. nú yfir þar sem gamli vegurinn var. Hann sést ekki vestan við 
Varmárbrú 
Hættumat: hætta, vegna ábúðar 
Heimildir: Ö-Vorsabær, 4 
 
ÁR-521:025     Presthóll     þjóðsaga 63°59.383N     21°10.521V 
"Presthóll:  Hraunhóll austur af Kálfabrekkum, norður frá bænum.  Þjóðsaga hermir að prestur einn hafi sofnað 
sinn síðasta blund undir hólnum og sálast.  Hafði verið ölvaður og pissað í buxurnar, en frost var." segir í 
örnefnalýsingu. Presthóll er talin hafa verið í námunda við þjóðleiðina sem lá fram hjá Vorsabæ. Hóllinn var 
neðan við þjóðveg sem nú liggur ofan við tún í Vorsabæ en nokkru austan heimreiðar (80-90 m), undir 
raflínustæði. Á þessu svæði eru litlir hólar vaxnir mosa. 
Hættumat: hætta vegna ábúðar 
Heimildir: Ö-Vorsabær, 4 
 
ÁR-521:026     Hveragerðisrétt     heimild um rétt 63°59.928N     21°1.663V 
"Hveragerðisrétt:  Lögrétt Ölfusinga.  Byggðar 1848.  Voru áður í Hvammi." segir í örnefnalýsingu. 
"Borgarbrekkur:  Brekkurnar sunnan í hraunbrúninni, sem réttirnar standa á, vestur frá Grænulág." segir þar 
ennfremur.  Réttin var mjög stór og stóð allt fram á níunda áratug 20. aldar. Hún var austan við þar sem Hótel 
Örk stendur nú, milli hótelsins og íbúðabyggðarinnar vestan við. Engin merki réttarinnar eru nú sjáanleg. Á 
þessum stað er sléttað svæði. 
Hættumat: hætta, vegna framkvæmda 
Heimildir: Ö-Vorsabær, 5 
 
ÁR-521:027     Réttardalur     heimild um rétt 64°01.002N     21°11.873V 
"Réttardalur:  Graslaut í hrauninu suður af Reykjakotstúni, hjá Króknum (22 Reykjak., heimild þaðan)." segir í 
örnefnalýsingu.  Krókar eru stórar bugður á Varmá skammt austan við byggingar þar sem áður var skóli.  
Réttardalur er við Varmá. Vegur liggur nú um dalinn. Norðan dalsins er Varmá en dalurinn liggur eiginlega upp 
frá ánni þar sem eru tún. Dalurinn er í raun lægð. Engin merki sjást um rétt á þessum stað og ekki man Björn 
Pálsson eftir rétt þar. Er líklegt að hún hafi horfið við vegagerð eða túnsléttun. 
Hættumat: hætta, vegna framkvæmda 
Heimildir: Ö-Vorsabær, 8 
 
ÁR-521:028     Þvottahver     örnefni     þvottastaður 64°00.136N     21°11.328V 
Hverasvæðið í Hveragerði er austan við götuna Bláskóga, neðan (sunnan) við kirkjuna og vestan við Hveramörk. 
Svæðið er afgirt og einungis opið hluta úr degi. Um svæðið liggja stígar og þar eru nokkrir hverir sem notaðir 
voru við bústörfin svo sem Þvottahver, Ullarhver og Brauðholur. "sunnan við Hveralækinn og 20 m 
austar.....Ögmundur Jónsson segir Þvottahver hafa verið í læknum rétt við Bakkahver". 
Virkt hverasvæði, í Hveragerðiskaupstað. 
Hættumat: hætta, vegna ábúðar 
 
ÁR-521:029     Brotið     heimild um vað 63°59.430N     21°10.262V 
"Brotið:  Vað á Varmánni, skammt neðan við þar, sem Hveralækurinn féll í ána.  Gott vað."  segir í 
örnefnalýsingu.  Vaðið var skammt ofan við þjóðveg en neðan við rotþró. Áin er auðveld yfirferðar á þessum 
stað en ekki eru greinileg merki um vaðið. 
Hættumat: hætta, vegna framkvæmda 
Heimildir: Ö-Vorsabær, 5 
 
ÁR-521:030     Miðengisvað     heimild um vað 63°59.838N     21°10.406V 
"Miðengisvað:  Vað á Varmánni við Geldingaflöt.  Þótti slæmt vað, ekki farið nema lítið væri í ánni.  Annars 
fóru menn yfir á Brotinu."  segir í örnefnalýsingu. Miðengisvað var á svipuðum stað og nú er göngubrú austan 

(neðan) heilsuhælis. Áin er ekki mjög djúp á þessum stað en engin ummerki eru nú um vaðið. Göngubrú er á 
svipuðum stað. 
Hættumat: hætta, vegna ábúðar 
Heimildir: Ö-Vorsabær, 5 
 
ÁR-521:031     Erlendartóftir     heimild um fjárhús 64°00.132N     21°11.066V 
"Erlendartóftir:  Tóftarbrot í vegarbrúninni austan við húsið Varmahlíð.  Tóftirnar eru leifar af peningshúsum, 
sem Erlendur Þórðarson átti, þegar hann var á Reykjafossi, eins og sagt var."   segir í örnefnalýsingu.  Varmahlíð 
er þar sem Breiðamörk 31 er nú. Erlendartóftir eru nú alveg horfnar en þær hafa verið á svipuðum stað og gatan 
Breiðamörk liggur nú.  
Hættumat: hætta, vegna vegagerðar 
Heimildir: Ö-Vorsabær, 6 
 
ÁR-521:032     Baðrétt     heimild um rétt 64°00.008N     21°11.434V 
"Baðrétt:  Hlaðinn rétt, þar sem Garðyrkjustöðin Akur er nú.  Hún var byggð þegar fjárkláðabaðið var 
framkvæmt, (tóbaksbaðið).  Vatn var tekið úr litlum hver, sem var þar rétt hjá, en er horfin nú."   segir í 
örnefnalýsingu.  Baðréttin var þar sem nú er gatan Heiðmörk, u.þ.b. til móts við Garðyrkjustöð Ingibjargar. 
Þar er nú malbikuð gata.  Skáhallt norðaustan við er Hverabakarí. 
Hættumat: hætta, vegna vegagerðar 
Heimildir: Ö-Vorsabær, 6 
 
ÁR-521:033     Ullarhver     örnefni     þvottastaður 64°00.136N     21°11.328V 
Hverasvæðið í Hveragerði er austan við götuna Bláskóga, neðan (sunnan) við kirkjuna og vestan við Hveramörk. 
Svæðið er afgirt og einungis opið hluta úr degi. Um svæðið liggja stígar og þar eru nokkrir hverir sem notaðir 
voru við bústörfin svo sem Þvottahver, Ullarhver og Brauðholur. Ullarhver er norðvestur af dælustöð 
hitaveitunnar og er einnig kallaður Bláhver. Brauðholurnar sem notaðar voru til að baka brauð voru hins vegar 
norðvestur af Ullarhver. Virkt hverasvæði, í Hveragerðiskaupstað. Jarðhitasvæði með mörgum, misstórum 
hverum.  Akrahver er einnig nefndur í Ferðabók Eggerts og Bjarna. Nafnið er týnt en talið vera nálægt 
Ullarhver/Bláhver í Hveragerði. 
Hættumat: hætta, vegna framkvæmda 
Heimildir: Ö-Vorsabær, 6 og Hveranöfn í landi  Vorsabæjar (Hveragerðis) og Reykjatorfunnar. 
 
ÁR-521:034     Sandhólsgata     heimild um leið 64°00.171N     21°11.275V 
"Sandhólsgata:  Lá austan Sandhólsins og upp á Sandskeið." segir í örnefnalýsingu. Kirkja Hvergerðinga stendur 
nú á Sandhól. Sandhólsgata lá norðan Sandhólsins og áfram til suðvesturs að Hamarsmel og áfram upp á 
Sandskeið. Engin merki eru nú greinileg um gömlu götuna í eða við Hveragerðiskaupstað. 
Hættumat: hætta, vegna ábúðar 
Heimildir: Ö-Vorsabær, 6 
 
ÁR-521:035     Litlu-Reykir     heimild um bústað 64°00.223N     21°11.475V 
"Litlu-Reykir:  Býli, komið í eyði 1703 (Jb.A.M.) stóð í lítilli brekku suðvestan við, þar sem nú eru gróðurhús 
Ólafs Steinssonar.  Sér enn fyrir túngarði, norðaustan við götuna Varmahlíð."  segir í örnefnalýsingu. Álitið er að 
Litlu-Reykir hafi verið þar sem gatan Hverahlíð er nú, nálægt gatnamótum hennar og Laufskóga (aðeins austar). 
"Þegar Almar Normann hóf garðyrkju, þar sem nú er garðyrkjustöðin að Bröttuhlíð 2, voru vegghleðslur jafnaðar 
við jörðu. Þær munu hafa verið þar sem miðgróðurhúsið er nú.  Vegghleðslur voru einnig á lóðamörkum 
Hverahlíðar 2 og 4" segir í Árnesingi. Í námunda við þar sem bærinn var er nú íbúðarhús úr steinsteypu. 
Á þessum stað kom upp öxi (sjá mynd í Árnesingi bls. 11). Túngarðurinn er ekki merkjanlegur en hann var þar 
sem nú eru gróðurhús milli Varmahlíðar og Hverahlíðar. 
Hættumat: hætta, vegna ábúðar 
Heimildir: Ö-Vorsabær, 7 og Árnesingur bls. 11-12. 
 
ÁR-521:036     Skrugghús     heimild um fjárhús 63°59.313N     21°10.676V 
"Skrugghús, (skrugguhús).  Tvö fjárhús, stóðu neðan við hraunbrúnina, suður af Balahúsi, sér enn fyrir.  Skruggu 
sló niður í þau á 17. öld og drap hún 6 kindur af 13, sem voru í húsinu."  segir í örnefnalýsingu. Skrugghús stóðu 
á hól sem er fast vestan við heimreiðina að Vorsabæ. Húsin hafa verið um 90 m NNA við Vorsabæ. Hóllinn er 
grasi gróinn fast vestan við heimreiðina og á honum standa 2-3 girðingastaurar. Svo virðist sem hólinn sé inn á 
framkvæmdasvæðinu. 
Hættumat: mikil hætta, vegna framkvæmda 
Heimildir: Ö-Vorsabær, 4 

ÁR-521:037     heimild um fjárhús 64°00.348N     21°11.515V 
"Hamarsendi:  Suðausturendi Hamarsins, neðst í endanum var sauðahús frá Vorsabæ."  segir í örnefnalýsingu. 
Útihús var við Hamarsenda, nálega þar sem gatan Dynskógar er nú. Sauðhúsið var um svipað bil og efsta húsið 
(það nyrsta) er nú. Hátt klettabelti er norðan við en íbúðarhús og gata suðaustan við þennan stað. 
Hættumat: hætta, vegna ábúðar 
Heimildir: Ö-Vorsabær, 7 
 
ÁR-521:038     Smalaskáli        heimild um smalakofa 64°00.754N     21°12.001V 
"Smalaskáli:  Hóll sunnarlega í Vellinum"  segir í örnefnalýsingu.  Nokkrar framkvæmdir hafa átt sér stað á 
Vorsabæjarvelli (þar er nú íþróttavöllur). Suðvestarlega í honum er einn hóll sem sérstaklega sker sig úr. Hóllinn 
er í horni þar sem tveir slóðar mætast. Á hólnum eru þó ekki greinanlegar tóftir. Mosagróinn hóll með 
hraungrýti. Um 80 m suðaustan við veg sem liggur í hraunbrúninni og 60-80 m vestan við vegaslóða sem liggur 
frá Hraunbrúninni og í átt að Hamri. 
Hættumat: hætta, vegna ábúðar 
Heimildir: Ö-Vorsabær, 8 
 
ÁR-521:039    heimild um tóft 63°59.777N     21°11.416V 
Á landakorti frá árinu 1977 eru merktar rústir um 200 m norðan við þjóðveg og um 200 m austan við götuna 
Breiðumörk. Á þessum stað er nú allt umturnað og engin merki um rústir sjást. Þessar rústir hafa líklega verið í 
námunda við suðurjaðar Sunnumarkar. Staðkunnugir kannast ekki við rústir á þessum stað og er hugsanlegt að 
staðsetning þeirra á kortinu sé einfaldlega röng og hafi átt við fjárhúsið sem var í landi Öxnalækjar (008) en um 
það verður ekkert fullyrt. Iðnaðarhverfi. 
Hættumat: hætta, vegna ábúðar 
Heimildir: Landakort 1:50.000 SELFOSS 1612I útg. af 1977 af Landmælingum Íslands 
 
ÁR-521:040     Nikulásartóft         fjárhús 64°00.808N     21°12.513V 
Nikulásartóft:  Leifar af sauðahúsi Nikulásar Gíslasonar bónda í Vorsabæ, uppi á 
Hraunbrúninni."  segir í örnefnalýsingu.  Nikulásartóft er í Ölfusdal. Hún er á 
hraunbrúninni um 100 m ofan við vegarslóða sem liggur inn að hesthúsum í 
dalnum en beygir svo aftur til austurs og liggur þar yfir hraunbrúnina. Ef keyrt er 
eftir vegarslóðanum fram hjá hesthúsunum og síðan beygt er keyrt fram hjá rétt 
(aðeins vestan við veginn).  Um 400 m lengra til austurs (en réttin)  er tóftin 
sunnan slóðans. Tóftin er á efri hraunbrúninni, 520-540 m suðaustan við 
hesthúsin. Tóftin stendur á mosavaxinni hraunbrúninni. Tóftin er einföld og op 
virðist hafa verið á suðurhlið hennar. Tóftin er 9 X 7 m að stærð og mest um 0,4 m á hæð. Hún er hlaðin úr 
hraungrýti en er gróin. 
Hættumat: engin hætta 
Heimildir: Ö-Vorsabær, 8 
 
ÁR-521:041     Lambabyrgi     tóft     fjárskýli 64°00.182N     21°12.380V 

Lambabyrgi (ÁR-521:041) horft til norðausturs 
"Lambabyrgi:  Gamlar leifar af byrgi á Hraunbrúninni, norðaustan við Nikulásartóft."  
segir í örnefnalýsingu. Í norðurhlið eða neðan í hraunbrúninni eru leifar af Lambabyrginu. 

Byrgið er byggt upp í Efri-Hraunbrúnina en neðan við það hefur Neðri-Hraunbrúnin fjarað út á þessum stað. 
Tóftin er um 80 m ofan við vegarslóðann sem liggur um hraunbrúnirnar. Frá Efri-Hraunbrúninni og niður að 
vegarslóðanum er sléttlendi á þessum slóðum. 
Byrgið er byggt upp í hraunbrúnina. Tóftin er um 11 X 6 m að stærð og er op á henni nyrst á austurvegg og 
gengur hleðsla út með opinu. Tóftin er hlaðin úr hraungrýti sem er gróið mosa þó vart geti tóftin talist mjög 
gróin. 
Hættumat: engin hætta 
Heimildir: Ö-Vorsabær, 8 
 
ÁR-521:042     þúst      63°59.246N     21°10.750V 
Um 60 m beint neðan við fjósið (002) er hæð í túninu. Á þessari hæð er nokkuð þýft, hún er grasi gróin og má 
sjá glitta í kletta eða steina á hæðinni. Vel er hugsanlegt að þar séu leifar bygginga. Þýfð og grasivaxin hæð. 
Umhverfis eru sinuvaxin tún. Ekki er hægt að greina eiginlegar tóftir. 
Hættumat: hætta, vegna ábúðar 
 
ÁR-521:043     Reykjafossgrunnur     heimild um 64°00.129N     21°10.944V 
"Reykjafossgrunnur:  Húsgrunnur rétt neðan við Reykjafoss.  Það er grunnur undan húsi Ullarverksmiðjunnar 
Reykjafoss, sem byggð var 1902 og húsið rifið 1915."  segir í örnefnalýsingu.  Grunnur ullarverksmiðjunnar er 
fast vestan við Varmá, nálega til móts við sundlaugina sem er á austurbakkanum. Hann er um 50 m neðan við 
foss í Varmá. Grunnurinn stendur í lægð við ánna en sunnan hans er klettaveggur. Grunnurinn 14-15 X 10 m að 
stærð og 0,3 m á hæð. Hlaðnar tröppur liggja niður að grunninum.  "Húsið var byggt 1902 og tók verksmiðjan til 
starfa síðast á því ári. Helmingur árinnar var virkjaður. Notað var vatnshjól og aflið flutt með ásum og reimum til 
vélanna. Lítill hver var við húsvegginn en ekki var hann notaður til að hita húsið...." 
Hættumat: hætta, vegna framkvæmda 
Heimildir: Ö-Vorsabær, 4 og Sunnlenskar byggðir III, 424 
 
ÁR-521:044     þúst     útihús 63°59.293N     21°10.671V 
Um 20 m ofan við 006 og næstum beint (örlítið sunnar) austan við íbúðarhúsið í Vorsabæ er hæð með grjóti 
þvers og kruss. Hæðin ber þess merki að þar hafi einhvern tíma verið bygging. Umhverfis eru þýfð og sinuvaxin 
tún. 
Hættumat: hætta, vegna ábúðar 
 
ÁR-521:045     garðlag     túngarður 63°59.392N     21°10.653V 
Túngarður hefur legið umhverfis öll tún í Vorsabæ. Garðinn má sjá víðast hvar umhverfis túnið, t.d. er hann 
greinilegur ofan við tún. Garðurinn liggur í túnjaðri. Innan hans eru tún sem nú eru sinuvaxinn. Garðurinn er 
hlaðinn úr hraungrýti og er fremur lágur (0,2-0,3 m á hæð). Garðurinn er gróinn mosa og er um 0,4 m á breidd. 
Hættumat: hætta, vegna framkvæmda 
 
ÁR-521:046     hleðsla     sundlaug 63°59.258N     21°10.570V 
Fast norðan (ofan) við Varmá, rétt austan við þar sem Vorsabæjarvað (010) er á ánni og um 15 m 
frá útihúsahorni (svínshúsanna) má sjá leifar hlaðinnar sundlaugar. Sundlaugin er um 200 m 
suðaustan frá Vorsabæ. Nú hefur verið steypt yfir uppsprettuna sem þar er og fer sú "bygging" 
(0,4 m á hæð) yfir hluta þess staðar sem laugin var áður. Norðausturhorn laugarinnar er 
greinilegast og er um 0,6 m á hæð. Þaðan sést grjóthleðsla laugarinnar í 4-5 m til vesturs og um 7 
m til suðurs. Greinilegt er þó að lengdin hefur verið töluvert meiri. 
Hættumat: hætta, vegna ábúðar 
 
ÁR-521:047     Akrahverir     örnefni     akur 64°00.136N     21°11.328V 
Hverasvæðið í Hveragerði er austan við götuna Bláskóga, neðan (sunnan) við kirkjuna og vestan við Hveramörk. 
Svæðið er afgirt og einungis opið hluta úr degi. Um svæðið liggja stígar og þar eru nokkrir hverir sem notaðir 
voru við bústörfin. "Nefndir í Ferðabók Eggerts og Bjarna. Henderson (1818) nefnir þá einnig, en fer þar líklega 
eftir ferðabókinni, hefur þó umfram hana að þeir gjósi ekki. Tvö hveragímöld sem nú er löngu gleymt hvar voru, 
eflaust þó í Hveragerðinu. Lýsingarnar benda helst til stóru keranna kringum Bláhver." Virkt hverasvæði, í 
Hveragerðiskaupstað. 
Hættumat: hætta, vegna ábúðar 
Heimildir: Hveranöfn í landi  Vorsabæjar (Hveragerðis) og Reykjatorfunnar. 
 
ÁR-522     Öxnalækur 
"Jarðardýrleiki óviss, því engin geldst hjer tíund af." JÁM, 415.   18.9.1501 selur Grímur Pálsson Þorvarði 

Erlendssyni lögmanni Öxnalæk 10 hdr,  DI VII, 583 sbr. DI VIII, 322 sbr. DI VIII, 322 (“Eynalæk”). 3.9.1508 
hafði Þorvarður Erlendsson lögmaður til kaups við Kristínu Gottskálksdóttur Öxnalæk fyrir 10 hdr. – DI VIII, 
230.  1527 selur Erlendur Þorvarðsson lögmaður Ögmundi biskupi Öxnalæk í Ölvesi í Reykjakirkjusókn fyrir 10 
hdr jörð – DI IX, 441. 
1917:  Tún 3 ha, 4/5 slétt.  Garðar 1350 m2. 
 
ÁR-522:008     Ögmundartóft     heimild um fjárhús 63°59.766N     21°11.734V 
"Ögmundartóft (Öggmundartóft í hdr.).  Gömul húsatóft austast á Klofasteinabrún.  Hraðbrautin þyrmdi 
gaflhlaði.  Tóftin er kennd við Ögmund Ögmundsson bónda á Öxnalæk 1870-1901 (afa minn, en hann bar nafn 
sitt æfinlega fram "Öggmundur").  Tóftin er í mörkum, rétt fyrir vestan vegamótin." segir í örnefnalýsingu.   
"Ekkert sést nú af Ögmundartóft, hún hefur alveg verið þurrkuð út.  Afi Ögmundar (Ögmundur á Öxnalæk) 
byggði þarna hús fyrir 10-15 sauði, og þegar húsið var fallið, var þarna kölluð Ögmundartóft." segir í yngri skrá.  
Ögmundartóft var einnig stundum nefnd Öxnalækjarfjárhús. Fjárhúsin voru rétt vestan við þar sem nú er 
hringtorg á þjóðvegi og Breiðumörk.  Fjárhúsið hefur verið norðvestan við hringtorgið. Öllum ummerkjum um 
fjárhúsið hefur nú verið rutt út. 
Hættumat: hætta, vegna framkvæmda 
Heimildir: Ö-Öxnalækur a, 2, Ö-Öxnalækur b, 2 

 

6. Kafli. Minjar í hættu vegna fyrirhugaðra framkvæmda 
Að lokinni heimildakönnun og vettvangsrannsókn er ljóst að í landi Hveragerðis eru 48 

minjastaðir sem teljast samkvæmt lögbundinni skilgreiningu fornleifar og eru því friðhelgir. 

Aðeins lítill hluti þessara staða eru á byggingarstæði skólphreinsistöðvar en nokkrir staðir á 

eru þó á því svæði og í hættu.  Einnig verður að hafa í huga að mögulegt er að fleiri minjar 

leynist undir yfirborði sem ekki eru til heimildir um. Í eftirfarandi umfjöllun er greint frá þeim 

stöðum sem þekktir eru og fyrirsjáanlegt er að gætu orðið fyrir raski vegna framkvæmdanna. 

  Í þessari umfjöllun er aðeins tekin afstaða til minja sem teljast í hættu vegna 

skólphreinsistöðvar í Vorsabæjartúni og vegar sem byggja á að henni.  Á 

framkvæmdasvæðinu sjálfu er vitað um sex fornleifar sem teljast í uppnámi. Þetta eru: 

  * Efstahús (ÁR-521:017), fjárhús sem stóð efst í túni en er nú horfið.  Hússtæðið er  

   skammt frá fyrirhuguðu vegarstæði. 

  * Balahús (ÁR-521:018) þar sem ógreinilegar leifar tóftar sjást enn.  Hússtæðið er  

   skammt frá fyrirhuguðu vegarstæði. 

 * Sognstóft (ÁR-521:020) er ennþá greinileg.  Hún er á byggingarstæði 

   skólphreinsistöðvarinnar. 

 * nátthagi (ÁR-521:021) sem þegar hefur nokkuð verið raskað. Hann er í jaðri  

  framkvæmdasvæðisins og er því í mikilli hættu. Miðað við óbreyttar áætlanir  

  verður hann skemmdur að hluta.   

 * Skrugghús (ÁR-521:036) sem var á hæð fast vestan við heimreiðina en engin merki  

   sjást lengur um. Hússtæðið er skammt frá fyrirhuguðu vegarstæði. 

 * túngarður (ÁR-521:045).  Heimreiðin sem nú liggur að Vorsabæ sker túngarðinn og  

  nýr vegur gæti raskað garðinum frekar. 

Átta minjastaðir til viðbótar (ÁR-521:001, 002, 003, 004, 005, 006, 007, 044) eru innan við 

100 m frá framkvæmdasvæðinu og teljast af þeim sökum í hættu vegna umferðar og annars 

rasks sem orðið getur við framkvæmdirnar.  Af þessum átta stöðum sjást mannvirkjaleifar á 

yfirborði aðeins á einum (ÁR-521:006) en á öllum hinum eru líkur á að mannvirkjaleifar séu 

undir sverði.   

  

7. Kafli. Tillaga um aðgerðir 
  Lagt er til að hönnun fyrirhugaðra bygginga verði breytt þannig að Sognstóft (ÁR-521:020) 

og nátthagi (ÁR-521:021) verði ekki fyrir hnjaski. 

  Reynist það ekki hægt verður að sækja um leyfi til fornleifanefndar um að fjarlægja 

Sognstóft og hluta nátthagans að undangenginni rannsókn.  

  Lagt er til að hússtæði Efstahúss (ÁR-521:017), hússtæði Skrugghúss (ÁR-521:036), 

tóft Balahúss (ÁR-521:018) og túngarður (ÁR-521:045) verði girt og merkt á áberandi hátt til 

að koma í veg fyrir skemmdir af völdum vinnuvéla. 

  Lagt er til að minjastaðirnir (ÁR-521:001, 002, 003, 004, 005, 006, 007, 044) verði 

merktir til að koma í veg fyrir skemmdir af völdum vinnuvéla. 

   

 

8. Kafli. Niðurlag 
Nú liggur fyrir heildarskrá um fornleifar í lögsagnarumdæmi Hveragerðisbæjar.  Í skýrslu 

þessari hefur verið fjallað um áhrif fyrihugaðra framkvæmda við skólphreinsistöð á fornleifar 

en ekki er að öðru leyti fjallað um breytingar á landnotkun sem gætu haft áhrif á fornleifar í 

framtíðinni. Við næstu endurskoðun aðalskipulags verður nauðsynlegt að bera fornleifaskrána 

saman við tillögur um landnotkun og taka ráðstafanir til verndunar fornleifum upp í 

skipulagstillöguna. Allmargir minjastaðir hafa horfið undir byggð í Hveragerði á 

undanförnum áratugum en jafnfamt er ljóst að allmargir staðir eru óspjallaðir í bæjarlandinu 

sem hentað gætu til fræðslu og kynningar.  Þar er um að ræða verðmæti sem ástæða er til að 

varðveita til framtíðar. 

  Í skýrslulok er rétt að geta þeirra takmarka sem eru á þessu mati. Mat á áhrifum 

fyrirhugaðra framkvæmda á fornar mannvistaleifar er nýjung hér á landi, engin viðurkennd 

aðferðafræði liggur fyrir og þróun aðferða er stutt á veg komin. Enn er langt í land að unnt 

verði að skera úr með fullri vissu að framkvæmdasvæði hafi verið valin á þann hátt að engin 

hætta sé á að minjar finnist þar síðar.  

  Við vettvangsathugun í Vorsabæ kom fram að sex minjastaðir lenda í eða við áætlað 

framkvæmdasvæði. Í skýrslunni er lögð fram tillaga að því hvernig skuli bregðast við. 

Ofangreindar tillögur eru viðleitni til þess að fylgja ströngum minjaverndunarsjónarmiðum í 

anda þjóðminjalaga, en jafnframt á þann hátt að tilhögun og framvinda verksins verði 

viðunandi fyrir framkvæmdaaðila sem og fornleifavörslu. 

Jón Ögmundsson 15.09.1956 

Örnefnastofnun Íslands 
Ö-Vorsabær: Örnefnalýsing Vorsabæjar. Ögmundur og Sæmundur Jónssynir skráðu. 
Örnefnastofnun Íslands.  
Ö-Öxnalækur a: Örnefnalýsing Öxnalækjar. Þórður Ögmundur Jóhannsson skráði. 

Landakort 1:50.000 SELFOSS 1612I útg. af 1977 af Landmælingum Íslands. 
 
JJ: Jarðatal Johnsen: Jarðatal á Íslandi, Kaupmannahöfn 1847. 
 
JÁM: Jarðabók Árna Magnússonar og Páls Vídalíns, II. Árnessýsla, Kaupmannahöfn 1943. 
 
Sunnlenskar byggðir III: Sunnlenskar byggðir III, Búnaðarsamband Suðurlands 1983. 

